
COMUNICATO n. 1308 del 13/05/2026

N event chel à valorisà i lengac e la cultures ladina, mòchena e zimbra

"Ousc e Mans de la Teres Autes", la mendranzes
linguistiches al Trento Film Festival
[Ladino] N percors per jir ite tel concret anter artejanat, lengaz e tradizions: via per l
domesdì de en sabeda ai 2 de mé te Piaz Cesare Battisti l é stat avert al publich n stont
dedicà a la valorisazion de la trei mendranzes linguistiches storiches del Trentin,
ladins, mòchegn e zimbres. L obietif l era chel de sporjer n’esperienza reèla, col fèr
doventèr la defendura del patrimonie linguistich e culturèl te n moment de
partezipazion ativa, col fèr cognoscer la pratega del artejanat e de la cultura de la
mendranzes linguistiches da chiò. Trei i momenc del event, metù a jir col didament del
Servije mendranzes linguistiches e relazions foradecà PAT con ence apede filmac de
autertanta clips dedichèdes a la comunanzes de mendranza e metudes ensema dal Ofize
Stampa de la Provinzia autonoma de Trent.

Zimbres (L lengaz e la memoria)
N linguist l à vidà l publich a la descorida de la paroles e di sons del lengaz zimber. Per lascèr n segn
concret, a chi che à tout pèrt, ge é stat regalà n codejel co la paroles zimbres co la possiblità de peèr ence na
dedica personalisèda.

Mòchegn (L artejanat del legn)
Na desmostrazion pratega de cognoscenzes veiores. L artejan Marino Oss l à moscià a la jent co fèr la zoa'
(n cest per i fonghes) e l schi’kòstn (na despensa tradizionèla). L public l è vegnù tout ite ence con n
laboratorie per fèr la skatteler van tabak (portatabach da gofa), te na atività portèda dant te doi lengac
(talian/mòchen).

Ladins (L mit e l design)
La referentes del projet Aurona Ores Jewels les à portà dant na desmostrazion de co fèr a lurèr fora la creida
biota di bos ladins per la fèr doventèr ores de valor e de design contemporan. N percors fat de cater fases
(Mit, Materia, Alchimia e Emozion) con chel che se à volù desmostrèr coche la mont e sia conties apede a
vegnir contèdes, les pel enmce vegnir lurèdes fora e metudes teldos.

